
ඇමුණුම 01
සමාජ සවිබල ගැන්වීම්, සුභසාධන හා කන්ද උඩරට උරුමය පිළිබඳ අමාත්‍යාංශයේ
ගරු අමාත්‍ය එස්.බී. දිසානායක අමාත්‍යතුමා විසින් ඉදිරපත් කරන ලද 
ජාතික සම්මේලනයේ යෝජනා
1. පසුගිය වසර 10 තුල බලාපෙරොත්තු නොවන ලෙස ග්‍රාමීය ජනතාව ගිනී පොලීකරුවන්ගේ ග්‍රහණයට හසු වී ඇත.  අඩු ආදායම්ලාභි  අපේ සාමාජිකයින්ගේ නොදැනුවත්කම නිසා මාසිකව 200% - 300% තරම් ඉහළ පොලියකට ද, සාමාන්‍යයෙන් 60% කට වැඩි මාසික පොලියකට ණය ගැනීම ද, එසේම 4% - 5% දිනපතා පොලියට ද ණය ගැනීම ද දැන් ඉතා සුලභව කරන බව පෙනේ.   මේ කණගාටුදායක තත්වයට සමෘද්ධි ව්‍යාපාරය ද වගකිව යුතුය. මේ තත්තවය නිවැරදිව අවබෝධ කරගෙන  ගිනී පොලිකරුවන්ගෙන්  හා උගස්කරුවන්ගෙන් අපගේ සාමාජිකයින් ගලවා ගැනීම සඳහා අති විශේෂ ණය වැඩසටහන් ක්‍රියාත්මක කිරීමට සමෘද්ධි බැංකු  ව්‍යාපාරය කටයුතු කළ යුතු යැයි මෙම ජාතික සම්මේලනය යෝජනා කර සිටී.
2. සමෘද්ධි බැංකු 1074 ම  ක්‍රියාත්මක වන්නේ ඉතා අඩු පහසුකම් යටතේය.  සමහර බැංකුවලට ගොඩනැගිලි ඇත්තේම නැත.  90% ක් ම බැංකු ක්‍රියාත්මක වන්නේ 1996 - 1997 කාලය තුල ගොඩ නැගු කුඩා ස්ථානවලයි.  එසේම මෙම බැංකුවල පවතින ලී බඩු උපකරණ ඉතාම අබලන් මට්ටමක පවතී.  මේවා  ද එක්දහස් නවසිය අනු ගණන්වල  මිල දී ගත් ඒවාවේ.  අද වන විට මේවා ඉවත් කිරීමට කාලය පැමිණ ඇත.  අපගේ සෑම බැංකුවක්ම උසස් මට්ටමෙන් ගොඩ නැංවීමට හා නවීන උපකරණ වලින් සමන්විත කිරීම සඳහා මේ වනවිට අපි මුදල් උපයාගෙන ඇත. එම නිසා සමෘද්ධි බැංකු නවිකරණය වීම වහාම සිදුවිය යුතු යැයි අපගේ ජාතික සම්මේලනය  යෝජනා කර සිටී.
3. සමෘද්ධි බැංකු ව්‍යාපාරයේ ඉතා කැපවීමෙන් වැඩ කරන සහකාර අධ්‍යක්ෂවරු, කළමනාකරුවන්, සමෘද්ධි සංවර්ධන නිලධාරින්ට, අපේ සමෘද්ධි බැංකු සමඟ ගණුදෙනු කිරීම පනතින්ම අහුරා ඇත.   මෙය ලෝකයේ කිසිදු වාණිජ බැංකුවක හෝ ක්ෂුද්‍රමුල්‍ය බැංකු සමිතිවල දක්නට නැති ලක්ෂණයකි.  ඒ නිසා සමෘද්ධි ව්‍යාපාරයේ යෙදි සිටින නිලධාරින්ට යම් යම් සීමාවන් යටතේ සිය බැංකු සමඟ ගණුදෙනු කිරීමට ඉඩදිය යුතු යැයි ද  අප ජාතික සම්මේලනය යෝජනා කර සිටී.
4. සමෘද්ධි බැංකු ව්‍යාපාරය හා සම්බන්ධ වී සිටින අප ප්‍රදේශයේ සිදුවන විශේෂ සංස්කෘතික හා ආගමික ක්‍රියාකාරකම්වලදි ද, ගමේ හදිසියේ සිදුවන ආපදා හා ව්‍යවසනයන් වලදී ද, ප්‍රජාව සමඟ එක්විය යුතු බව අපි තරයේ විශ්වාස කරමු.  ඒ නිසා එවැනි අවස්ථාවකදි අපි සංවිධානයක් ලෙස එක් වනවාමෙන්ම ඔවුනට අවශ්‍ය මුල්‍යාධාර ද, අප බැංකු ව්‍යාපාරය විසින් සැපයිය යුතු යැයි කල්පනා කරමු.  ඒ නිසා සෑම සමෘද්ධි බැංකුවක්ම මාසිකව සිය ලාභයෙන් කිසියම් මුදල් ප්‍රමාණයක් ප්‍රදේශයේ සුභ සාධනය සඳහා වෙන් කළ යුතු යැයි  ජාතික සම්මේලනය යෝජනා කර සිටී.
5. සමෘද්ධි ව්‍යාපාරයේ සිටින රාජ්‍ය නිලධාරින් මෙන්ම ග්‍රාමීය මට්ටමේ විවිධ රාජකාරිවල යෙදෙන රාජ්‍ය නිලධාරින් ද විශ්‍රාමික රජයේ නිලධාරින් ද, විවිධ සංවර්ධන ව්‍යාපෘති ස﻿﻿ඳහා මෙන්ම ඔවුන්ගේ පෞද්ගලික අවශ්‍යතා සදහා ද අපගේ සමෘද්ධි බැංකු වලින් ණය මුදල් ලබාගැනීමට දැඩි උනන්දුවකින් සිටී.  මොවුනට අවදානමෙන් තොරව ණය දීමටත්, පහසුවෙන් ණය හා පොලි අයකර ගැනීමටත් හැකියාව තිබේ.  එයින් දැනට අපගේ තැන්පත්වලට ලැබෙන සුළු පොලියට වඩා වැඩි මුදලක් උපයා ගත හැකිය.   එසේම එය බැංකු විසින් කරන ප්‍රජා මුල සේවාවක් වනු ඇත.  මේ නිසා සාමාජික නොවන රාජ්‍ය සේවකයින් හට විශේෂ ණය ක්‍රමයක් සකස් කරන ලෙස මෙම ජාතික සම්මේලනය යෝජනා කර සිටී.
6. ලංකාවේ වැඩිහිටි ජනගහනය වේගයෙන් ඉහළ යමින් පවතී.  මෙම ජනගහනය වැඩිවීම අතින් අප දෙවන වන්නේ ජපානයට පමණි.  2030 වනවිට අපගේ වැඩිහිටි ජනගහනය 25% ක් පමණ ඉක්ම වනු ඇත.  ඒ නිසා අපගේ වැඩිහිටියන්ට සතුටින් හා ගෞරවණීය ලෙස ජීවත්වීමට පරිසරය නිර්මාණය කිරීම සඳහා සමෘද්ධි ව්‍යාපාරය දායක විය යුතුයැයි අපි කල්පනා කරමු.  මේ නිසා සමෘද්ධි ව්‍යාපාරය විසින් නඩත්තු කරන සමෘද්ධි වැඩිහිටි දිවා සුරැකුම් මධ්‍යස්ථාන ඇති කළ යුතු යැයි මෙම ජාතික සම්මේලනය යෝජනා කර සිටී. එම වැඩිහිටි නිවාසවලට එන අයට තේ කෝප්පයක්, කැඳ කෝප්පයක් ලබාදීමටත්, විනෝදවීම සඳහා කැරැම් බෝඩ්, දාම් බෝඩ් හා කාඩ් පැක් වැනි විනෝදාංශ ක්‍රීඩා උපකරණ සැපයීමටත්, එසේ පැමිණෙන අයගේ රුධිර පීඩන මට්ටම හා රුධිර සීනි මට්ටම වැනි දේ පරික්ෂා කිරීම ද නොමිලේ කිරීමට අවශ්‍ය පහසුකම් සපයා දිය යුතු යැයි අපගේ ජාතික සම්මේලනය යෝජනා කරයි.
